
శాక్యసింహస్తోత్రమ్  ౮

ఏషో హి భవతస్తాతో జన్మమృత్యుజరాన్తకః ।
సర్వార్థసిద్ధనామ్నేతి   శాక్యసింహోఽధునా సుత ॥ ౧॥
యస్య ఛాయాముపాశ్రిత్య  దివ్యాతిసున్దరో  భవేః ।
ద్వాత్రింశల్లక్షణధరం   పితరం దర్శయాధునా ॥౨॥
చతురశీతిసాహస్రం  స్త్రీణాం  విహాయ నిర్మదః ।
తపోవనమగాద్యోఽసౌ వన్దయైనం   మహర్ద్ధికమ్  ॥ ౩॥
సప్తరత్నాని రాజ్యం చ మహైశ్వర్యపదం  వరమ్ ।
హిత్వా ప్రవ్రజితో  యోఽసౌ తం దర్శయ జగద్గురుమ్  ॥ ౪॥
మాయాఖ్యాయాః పితామహ్యాయోఽజనద్దక్షకుక్షితః  ।
లుమ్బిన్యాముదయాత్ సూర్య ఇవ తం పితరం నమ ॥ ౫॥
అభయాయాః కులేశ్వర్యా యేన పాదామ్బుజే నతమ్ ।
త్రైధాతుకాధిపం  దేవం పితరం త్వం సదా నమ ॥౬॥
విశ్వామిత్రముపాధ్యాయం యోఽయోజయత్ సుసంవరే ।
బాలక్రీడాభిరక్తాత్మా  తాతమేనం సదా నమ ॥ ౭॥
జమ్బూతరుసమాసీనం పఞ్చర్షయో  హతత్విషః ।
నిర్మానినః ప్రాభజన్  యమేనం తాతం సదా నమ ॥౮॥
పితరం బోధయిత్వాయోఽత్యాజయత్తు షడంశకమ్ ।
దయాకరం జగద్వన్ద్యం  జనకం ప్రణమాత్మజ  ॥౯॥
యోఽజయద్దేవదత్తాదీన్  మానినః సర్వవిత్ సుధీః ।
సర్వఫలాదిదం విజ్ఞం  సుధియం జనకం భజ ॥ ౧౦॥
యాత్రాయామాతురం  జీర్ణం  మృతం దృష్టివివర్జితమ్   ।
స్వయం విజ్ఞోఽపి  పప్రచ్ఛ  సదా తం జనకం భజ ॥ ౧౧॥
కామాగ్నిర్నాహరద్యస్య చిత్తం ప్రమదవాసినః  ।

నిరఞ్జనం  నిర్వికల్పం సుత తం జనకం భజ ॥ ౧౨॥
కనకాశ్వం సమారుహ్య ఛన్దకేన  బహిర్యయౌ ।
దేశాన్నిశీథే త్రిదశైః   స్తూయమానం ముదా భజ ॥ ౧౩॥
హయం నివర్తయామాస ఛన్దకం  చ తపోవనాత్ ।
సుకణ్ఠాభరణం  దత్త్వా భణైనం  వనచారిణమ్ ॥ ౧౪॥
నైరఞ్జనాముపాసృత్య   ప్రాకరోద్  యస్తపోవ్రతమ్  ।
జగద్ధితార్థం   షడ్వర్షమేనం  భజ తపఃపరమ్ ॥ ౧౫॥
బోధిద్రుమసమాసీనో  జిత్వా మారం సుదుఃసహమ్ ।
ప్రాలభద్బోధిరత్నం  యో దర్శయైనం  తథాగతమ్ ॥ ౧౬॥
మృగదావస్థితః  కాశ్యాం ధర్మచర్క్ర ప్రవర్తయన్   ।
బ్రహ్మాదిభిర్వృతో యోఽసౌ దర్శయైనం  గురుం సుత ॥ ౧౭॥
ఇతి మాత్రోదితం  శ్రుత్వా  రాహులః సోఽతివిస్మితః ।
ప్రణమ్య  పితరం పశ్యన్ ముదమాప స్మితాననః ॥ ౧౮॥
ఇతి శ్రీశాక్యసింహస్తోత్రం   యశోధరాకృతం సమ్పూర్ణమ్  ॥

